         HƏSƏN BƏY ZƏRDABİNİN TƏBİİ ELMİ GÖRÜŞLƏRİ
    Məşhur Azərbaycan maarifçisi, görkəmli ictimai-siyasi xadim, təbiətşünas alim, naşir və publisist, fədakar müəllim Həsən bəy Məlikov-Zərdabi misilsiz xidmətləri ilə xalqımızın mədəni və elmi fikrinin inkişafı tarixində silinməz izlər qoymuş şəxsiyyətlərdən biri olmuşdur.
Onun adı xalqın maariflənməsi, mənəvi dirçəlişi və fikir təkamülü ilə sıx bağlıdır. Azərbaycan xalqının ictimai-siyasi, fəlsəfi və elmi fikrinin XIX əsrin II yarısı-XX əsrin əvvəllərində davam etdirilməsində, yeni ictimai mühitə, tarixi şəraitə uyğun şəkildə daha da zənginləşdirilməsində Həsən bəy Zərdabi özünəməxsus yer tutur.
İctimai fikrin inkişafı tariximizin yarım əsrə yaxın bir dövrü məhz Həsən bəyin adı ilə bağlıdır.Bu dövrdə onun möhtəşəm fəaliyyəti xalqın tarixi ilə elə qaynayıb-qarışmışdır ki, onları hətta bir-birindən qoparıb ayırmaq mümkün deyildir.XIX əsrin altmışıncı illərindən XX əsrin ilk illərinədək davam edən bir dövrdə ictimai-mədəni inkişaf tariximizdə baş verən elə bir böyük və kiçik hadisə göstərmək mümkün deyildir ki, Zərdabinin orada iştirakı olmasın.
1861-1865-ci illərdə Moskva universitetinin fizika-riyaziyyat fakültəsinin təbiyyat şöbəsində təhsil almış Həsən bəy Bakıya qayıtdıqdan sonra Tiflisdə dövlət məmuru, Qubada məhkəmə katibi və Bakı gimnaziyasında ilk ali təhsilli müəllim kimi çalışmış, rus dilində təbiət fənnini tədris etmişdir.Həmin dövrdə o, xalqın cəhalət və gerilikdən azad olunması, maarif və mədəniyyətə qovuşması üçün milli qəzetin yaradılmasını zəruri hesab edirdi.Bu məqsədlə o, 1870-ci ildən etibarən Azərbaycan dilində qəzet nəşrinə icazə almaq üçün dəfələrlə Qafqazın rəsmi qurumlarına müraciətlər etmişdi. Nəhayət, 1875-ci il iyul ayının 22-də ilk milli Azərbaycan qəzeti olan”Əkinçi”nin birinci nömrəsini çapdan çıxardı.
Azərbaycan xalqının ümummilli lideri Heydər Əliyev “Azərbaycanda milli mətbuatın yaranmasının 125 illiyi haqqında” 27 mart 2000-ci il tarixli Fərmanında anadilli mətbuatın banilərinin xidmətlərini yüksək qiymətləndirmişdi: “Milli demokratik mətbuatın “Əkinçi” qəzeti tərəfindən bəyan edilmiş başlıca prinsipləri maariflənmə, müasirləşmə, məfkurə saflığı, ümummilli məqsədlərin təbliği, bəşəri dəyərlərin milli ənənələrlə üzvi vəhdəti, ədəbi dilin danışıq dilinə yaxınlaşdırılması, hadisələrin obyektiv işıqlandırılması, Azərbaycanda milli demokratik mətbuatın gələcək inkişafı üçün təməl daşları rolunu oynadı.Məhz bu əhəmiyyətli sənədin qəbul edilməsindən sonra hər il iyulun 22-də respublikamızda “milli mətbuat günü” təntənəli şəkildə qeyd olunur.
Azərbaycan mədəniyyəti tarixində ədəbi-bədii əsərlərin milli mətbuat səhifələrində ilk dəfə nəşri kimi bu möhtəşəm hadisə ədəbiyyatın inkişafına olduqca müsbət təsir göstərmiş, onun məzmun və formasının genişlənməsinə, kütləviləşməsinə, yayılmasına və demokratikləşməsinə böyük təkan vermiş, ölkənin sosial-mədəni həyatına bir canlanma gətirmiş demokratik ideyalar bundan sonra daha sürətlə yayılmağa başlamışdı.
Həsən bəy redaktoru olduğu qəzetdən bir tribuna kimi istifadə edərək “Əkin və ziraət xəbərləri” şöbəsində gedən məqalələrin əsas müəllifi kimi xalqı maarifləndirməyə, təbiətşünaslığa dair fikirlərini yaymağa, yeni bitki sortları, heyvan cinsləri yaradılması yolları haqqında bilgilərini yaymağa çalışmışdır.
Həmin dövrdə Qafqaz xalqlarının, o cümlədən azərbaycanlıların mədəni mərkəzi hesab edilən Tiflis şəhərində professional teatr artıq yaradılmışdı.
O, Azərbaycanda dövri mətbuatın və teatrın banisi hesab edilməklə yanaşı bir sıra elmləri inkişaf etdirmiş və hətta Azərbaycanda onların əsasını qoymuşdur.
Çoxsahəli yaradıcılığa, dərin biliyə, geniş dünyagörüşə malik olan Zərdabinin elmi irsi uzun illərdən bəri müxtəlif elm sahələrinin nümayəndələri tərəfindən öyrənilib tədqiq edilir.
Sovet dövründə ilk dəfə akademik Heydər Hüseynov 1944-cü ildə “Zərdabinin ictimai görüşləri haqqında” öz tədqiqat işini nəşr etdirmiş, “XIX əsrdə Azərbaycanda ictimai-fəlsəfi fikir tarixindən” adlı əsərində isə bir sıra şəxsiyyətlərlə yanaşı, Zərdabinin də ictimai-siyasi, fəlsəfi görüşlərindən bəhs etmişdir.
XIX əsrdən etibarən Azərbaycanda biologiya elmləri öz inkişafının yeni bir dövrünə qədəm qoymuşdur. Həmin dövr bu sahədə universitet təhsili almış Zərdabinin fəaliyyəti ilə başlamışdır.
O, zoologiya elminə dair xüsusi bir əsər yazmasa da, bu elmin müxtəlif sahələrinə həsr etdiyi qiymətli məqalələrini qəzet səhifələrində dərc etdirmişdir.
Həsən bəy heyvanlar aləminin təkamülündə şəraitin rolunu əsas götürürdü.
Zərdabi “Bədəni səlamət saxlamaq düsturul-əməlidir” adlı kitabını ev, hava, su, xörək, paltar, yuxu və yatacaq paltarı kimi fəsillərə ayırmış və belə başlıqlar altında gigiyenanın zəruri məsələlərinə dair maraqlı məlumatlar vermişdir.
Azərbaycanda bitkiçiliyin inkişafında alimin böyük tarixi rolu olmuşdur. O, şəxsən taxıl bitkilərinin seleksiyası sahəsində elmi tədqiqat işləri aparmışdır.
Meyvəçilik sahəsində də az iş görməyən Həsən bəy bol məhsul götürməyin şərtlərindən bəhs edərkən toxumçuluğa əsas yer verərək yazırdı: “Əkinin yaxşı olmasına səbəb toxumun yaxşı olmasıdır.”
Zərdabi ev heyvanları cinslərinin yaxşılaşdırılması, yeni cinslərin yaradılması, mədəni bitkilərin məhsuldarlığının artırılması, yeni sortların yaradılması, vəhşi heyvan və bitkilərin biologiyası, insan orqanizminin anatomik quruluşu və fiziologiyası, kainatın quruluşu, Yerin, başqa planetlərin və ulduzların əmələ gəlməsi, təbii zənginliklərin qorunması, ölkənin yaşıllaşdırılması və digər məsələlərə dair çoxlu məqalələr yazmış, təbii seçməyə üzvi aləmdə gedən təkamülün hərəkətverici qüvvəsi kimi baxmış, irsiyyət hadisəsinə xüsusi önəm vermişdir.
Alim insan düşüncəsinin sabit dayanmadığını, axtarıcı qabiliyyətə malik olduğunu yazaraq qeyd edirdi ki, gec-tez insan Mars sakinləri ilə əlaqə saxlaya biləcək:”Yer ilə Mars sakinləri arasında əlaqə məsələsi yetişmişdir, yəqin ki, üzümüzə gələn əsr astronomiya sahəsində böyük kəşflərin şahidi olacaqdır.”
Bu fikirlər onun dərin zəkasını, gələcəkdə bu istiqamətdə aparılacaq tədqiqat işlərinin aktuallıq kəsb edəcəyini uzaqgörənliklə əvvəlcədən müəyyənləşdirdiyini və astronomiya elminin işıqlı sabahını aydın dərk etdiyini göstərir.
Həsən bəy Zərdabinin ictimai-siyasi görüşləri də Azərbaycan xalqının istimai-siyasi fikir tarixində mühüm və görkəmli yerlərdən birini tutur.
Köhnə feodal adət-ənənələri və təhkimçilik qaydalarının, çarizm üsul-idarəsi və onun müstəmləkəçilik siyasətinin tənqid və ifşa edilməsi, maarifçilik, yeni əxlaqi və demokratik ideyalar, 1905-ci il inqilabına müsbət münasibət, gələcək cəmiyyət haqqında fikirlər, mövhumat və cəhalətə qarşı ardıcıl mübarizə Həsənbəyin ictimai-siyasi görüşlərinin tərkib hissələridir.
O, Azərbaycanın feodal-patriarxal cəmiyyətini tənqid edərək yazırdı:”Burada insanları azadlıq və müstəqilliyindən məhrum edən despotizm hökm sürür.Bu cəmiyyətdə insan özünə deyil, ağasına məxsusdur…Bəli, biz quluq.Və əgər belə getsə, onda biz inkişaf edə bilməyəcək və tərəqqiyə nail ola bilməyəcəyik.”
Kəndlilərin ağır şəraitindən bəhs edən mütəfəkkir qeyd edirdi ki, axı, nə vaxt bu bədbəxt zəhmətkeşlər öz təsərrüfatlarının yiyəsi olacaqlar?! Eyni zamanda o, tələb edirdi ki, torpaq, onu kim becərirsə, onun da olmalıdır.
Zərdabi həmişə əzilən və istismar olunan kütlələrin tərəfində durmuşdur.
Həsən bəyin dünyagörüşünün tərkib hissələrindən biri də onun demokratizmi və inqilaba münasibətidir. Çarizmin məhv edilməsi yolları, onun yeni cəmiyyətlə əvəz edilməsi və bu cəmiyyətin necə olması haqqında Zərdabinin maraqlı fikirləri vardır.
Həsən bəyin dünyagörüşündə mühüm yerlərdən birini də onun müharibə əleyhinə, sülh və xalqlar dostluğu haqqında ideyaları tutur.
O, 1905-ci ildə dərc etdirdiyi məqalələrindən birində ermənilərin azərbaycanlılara qarşı törətdiyi qırğının acı nəticələrindən bəhs edərək yazmışdı:”Bir ərazidə yaşayan, ümumi əlaqələrlə bir-birinə bağlı olan iki xalq-ermənilər və azərbaycanlılar arasında ədavətin baş verməsi xüsusilə kədərlidir”.
Zərdabi fəlsəfi məsələlərlə bilavasitə məşğul olmamış, fəlsəfəyə aid ayrıca elmi traktat qoyub getməmişdir.
Hər bir filosofun dünyabaxışının təhlilində fəlsəfənin əsas məsələsinin, yəni təfəkkürün varlığa və ruhun təbiətə münasibəti məsələsinin həllinə necə yanaşması sovet dövründə əsas götürülürdü.
Göründüyü kimi, alim fəlsəfənin əsas məsələsini materialistcəsinə həll etmiş və öz məqaləsində təbiət hadisəsinin materialist anlayışını vermişdir.
Əsərlərində təbiət sirrlərinin öyrənilməsini təbliğ edən alim dünyanın allah tərəfindən yaradılması haqqında mövcud olan fikirləri qəbul etməmişdir.
Zərdabiyə görə, Yer heç bir ilahi qüvvənin əli olmadan tarixi-təbii təkamülün nəticəsində meydana gəlmişdir.Yer qaynar lavalar halında olduğu dövrdən ta qabığı soyuyana qədər milyon illər ərzində böyük dəyişikliyə uğrayıb müasir vəziyyətinə düşmüşdür.
Onun fikrincə, şüur heç də əvvəlcədən mövcud olmamışdır və ola da bilməzdi.
Həsən bəy fəlsəfənin əsas məsələsinin ikinci tərəfini, yəni insan təfəkkürünün xarici aləmi dərk edib, edə bilməməsi məsələsini də materialistcəsinə həll etmişdir.
Zərdabi “Yeni kəşflərin tətbiqi”, “Vərəm və onun haqqında Robert Koxun və Şarl Rişenin fikri” adlı məqalələrində həqiqətlərdən, onların dərk edilməsi yollarından və bu həqiqətlərin həyatiliyinin praktikada, konkret olaraq sübut edilməsindən danışır.
Göründüyü kimi, Həsən bəy Zərdabinin dünyagörüşündə materialist fikirlərlə yanaşı, müəyyən dialektika ünsürləri də vardır.
Materiyanın obyektivliyindən belə nəticə çıxarılır ki, materiya yox olmur, o bir formadan digər formaya çevrilir.
Zərdabi təbiətdə gedən inkişaf prosesini düzgün təsəvvür etmiş, cəmiyyətin inkişafında yeninin köhnəni inkar etdiyini və onun da nəhayət, köhnəlib digər bir yeni tərəfindən inkar ediləcəyini göstərmiş, bir alim kimi təbiət və cəmiyyətdə gedən fasiləsiz inkişaf prosesini görmüş, əsərlərində bu inkişafa öz münasibətini bildirmiş və indiyədək əhəmiyyətini saxlayan fəlsəfi fikirlər söyləmişdir.
Yuxarıda qeyd etdiyimiz kimi, xalqımızın maariflənməsi, onun cəhalət və mövhumatdan ayılması və mədəni inkişaf yoluna düşməsində Həsən bəy Zərdabi son dərəcə böyük zəhmət çəkmişdir. Odur ki, qəlblərə ziya və şölə qığılcımı saçan Zərdabi irsi müasir dövrümüzdə də hər birimizin qəlbində yaşamaqdadır

